Cyfarwyddiaeth gwasanaethau cymdeithasol CYNGOR BWRDEISTREF SIROL CAERFFILI 
Tîm Comisiynu
Adroddiad Monitro Contractau
Enw/Cyfeiriad y Darparwr:
Pride in Care, Uned 7, Parc Busnes Maes-y-coed, Pontllan-fraith, Coed Duon, Caerffili, NP12 2DG. 
Dyddiad/Amser yr Ymweliad:

Dydd Mawrth 10 Medi 2019, rhwng 9.30am a 2.30pm 
Swyddog(ion) Ymweld:
Andrea Crahart, Swyddog Monitro Contractau, CBS Caerffili 
Yn bresennol:
Nigel Hobbs, Rheolwr Cofrestredig 
Kerry Mountjoy, Rheolwr y Swyddfa 
Marcus Hobbs, Cyfarwyddwr/Unigolyn Cyfrifol 
1. Cefndir
1.1 Mae'r amrywiaeth o dasgau gofal a chymorth a gyflawnir gan Pride in Care yn cynnwys gofal personol (e.e. cymorth i gael bath, ymolchi, gwisgo, cymryd meddyginiaeth, ac anghenion gofal personol), gofal maeth (e.e. cymorth gyda bwyta ac yfed, paratoi bwyd a diodydd, a monitro cymeriant bwyd a diod), gofal symudedd (e.e. cymorth i fynd i'r gwely a chodi o'r gwely, symudiad cyffredinol) i gael eu darparu mewn modd personol, gan sicrhau bod y gofal a'r cymorth a ddarperir yn cynnwys rhyngweithio â'r unigolion ac yn cynnig cyfeillgarwch ac ysgogiad iddynt. 
1.2 Yn ddiweddar, mae Pride in Care wedi bod yn rhan o ymarfer tendro a gynhaliwyd ar y cyd â Chyngor Bwrdeistref Sirol Caerffili a Chynghorau Blaenau Gwent. Llwyddodd Pride in Care i sicrhau contract newydd ac mae wedi cael ei nodi ar y fframwaith 'Cymorth yn y Cartref'. 
1.3 O gwmpas adeg yr ymweliad â Pride in Care roedd y darparwr yn darparu 1,028 awr i 103 o bobl wahanol yn ardal Caerffili. 
1.4 Cafodd yr ymweliad monitro blaenorol ei gwblhau ym mis Tachwedd 2018, a phryd hynny, nodwyd 6 cham unioni ac 1 cam datblygiadol. Adolygwyd y cynnydd o ran cwblhau'r camau gweithredu hyn yn ystod yr ymweliad, ac amlinellir hyn yng nghymal 2 isod. 
1.5 Dros y flwyddyn flaenorol ni chofnodwyd unrhyw gwynion swyddogol yng Ngwasanaethau Cymdeithasol Caerffili, ond rhoddwyd gwybod am nifer o faterion, gan gynnwys pryderon ynghylch diogelu. Aethpwyd i'r afael â phob un ohonynt ac ni chymerwyd camau ynghylch rhai o'r pryderon diogelu gan nad oeddent yn bodloni'r trothwy. At hynny, cafwyd rhywfaint o adborth cadarnhaol am y gwasanaeth hefyd. 
1.6 Cynhaliwyd arolygiad gan AGC (Arolygiaeth Gofal Cymru) ym mis Medi 2019, a disgwylir i adroddiad gael ei gyhoeddi. 
1.7 Yn dibynnu ar ganfyddiadau'r adroddiad, rhoddir camau unioni a datblygiadol i'r darparwr i'w cymryd. Camau y mae'n rhaid eu cymryd (yn unol â deddfwriaeth ac ati) yw camau unioni, ac argymhellion arfer dda yw camau datblygiadol. 
2 Camau Unioni/Datblygiadol blaenorol
Camau unioni 
2.1 Cynnal adolygiadau o Gynllun Personol ar gyfer unigolyn (NM). Amserlen: Ar unwaith ac yn barhaus. (RISCA Rheoliad 16).  Angen cadarnhau bod y cam wedi'i gyflawni. 
2.2 Monitro amseroedd galw (bore) dros gyfnod o 3 mis ar gyfer ffeil NM, i bennu a ellir cwtogi'r alwad o 30 munud i 15 munud.  Amserlen:  O fewn 6 mis. Angen cadarnhau bod y cam wedi'i gyflawni. 
2.3 Dylai'r rhestr wirio ar gyfer Archwilio'r Dyddlyfr gynnwys adran ar gyfer 'y camau gweithredu sydd eu hangen', ac enw llawn yr unigolyn, a dylai nodi'r gofalwyr lle bo angen gwneud gwelliannau fel y gellir mynd i'r afael â hyn gyda nhw. Amserlen:  O fewn mis.  Angen cadarnhau bod y cam wedi'i gyflawni.
2.4 Dogfennu cyfarfodydd Tîm Staff yn ffurfiol a'u cynnal o leiaf 6 gwaith y flwyddyn. Amserlen:  Ar unwaith ac yn barhaus. (RISCA Rheoliad 38). Cyflawnwyd y cam gweithredu yn rhannol. 
2.5 Dogfennu tystiolaeth ar ôl cael geirdaon staff, a chysylltu â chanolwyr amgen os bydd angen. Amserlen:  Ar unwaith ac yn barhaus. (RISCA Rheoliad 34).  Cyflawnwyd y cam gweithredu.
2.6 Dogfennu trafodaethau contract staff fel bod tystiolaeth glir lle y cynigir contract parhaol i'r staff neu lle maent am aros ar gontract dim oriau. Amserlen:  Ar unwaith ac yn barhaus. (RISCA Rheoliad 34).  Cyflawnwyd yn rhannol – angen gwneud rhagor o waith. 
2.7 Trefnu hyfforddiant gorfodol ar gyfer staff y mae angen hyfforddiant gloywi arnynt. Amserlen:  O fewn 4 mis. (RISCA Rheoliad 34).  Cyflawnwyd yn rhannol. 
Datblygiadol
2.8 Casglu gwybodaeth fel rhan o'r Asesiad Anghenion Cychwynnol a'r broses recriwtio staff i ddeall pwy all gyfathrebu drwy gyfrwng y Gymraeg neu sydd am wneud hynny.  (Bydd hyn yn galluogi'r asiantaeth i weithio tuag at ofynion y 'Cynnig Rhagweithiol – Mwy Na Geiriau’). Amserlen:  O fewn 12 mis ac yn barhaus. Cam gweithredu wedi'i gyflawni.
3. Unigolyn Cofrestredig
3.1  O fewn Deddf Rheoleiddio ac Arolygu Gofal Cymdeithasol (Cymru) 2016 (RISCA) disgwylir i ymweliad â'r gwasanaeth gael ei gynnal o leiaf unwaith bob chwarter, er mwyn cael trosolwg o'r gwasanaeth, a darparu adroddiadau ysgrifenedig ar ei berfformiad a'i ansawdd.  Mae'r Unigolyn Cyfrifol eisoes yn cymryd rhan yn y gwaith o redeg y busnes. Fodd bynnag, nid oedd adroddiadau blaenorol ar gael yn hawdd. 
3.2
Cadarnhawyd mai'r cynllun wrth gefn yn absenoldeb yr Unigolyn Cyfrifol a'r Rheolwr Cofrestredig fyddai sicrhau y byddai Rheolwr y Swyddfa yn camu i mewn ac yn cyflenwi ar gyfer y gwasanaeth. 
3.3
Darparwyd Datganiad o Ddiben y darparwr. Nodwyd rhywfaint o ddiwygiadau bach a thynnwyd sylw'r Unigolyn Cyfrifol atynt, ond roedd y ddogfen wedi'i diweddaru. 
3.4 Edrychwyd ar Bolisïau a Gweithdrefnau'r darparwr er mwyn sicrhau bod y polisïau allweddol/gorfodol yn bresennol. Roedd y rhain wedi cael eu hadolygu eleni, a disgwylir i'r rhain gael eu hadolygu'n flynyddol neu'n gynt os bydd angen gwneud newidiadau. 
4. Rheolwr Cofrestredig
4.1   Mae'r Rheolwr Cofrestredig yn rheoli gwasanaethau gofal cartref Pride in Care, yn ogystal ag ymgymryd â rôl yr Unigolyn Cyfrifol ar gyfer lleoliad preswyl yn y fwrdeistref, a gynhelir hefyd gan Pride in Care.
4.2
Mae'r Rheolwr Cofrestredig wedi'i gofrestru â Gofal Cymdeithasol Cymru (rheoleiddiwr y gweithlu). 
4.3   Gofynnwyd a oedd Pride in Care wedi cael rheswm dros ddefnyddio Teledu Cylch Cyfyng (system wyliadwriaeth) at ddibenion diogelu unigolyn yn ei gartref ei hun, a chadarnhawyd ei fod wedi cael rheswm dros wneud hynny.  Darparwyd canllawiau pellach mewn perthynas â'r broses hon (os bydd yr angen yn codi yn y dyfodol). 
4.4    Mae'r ‘Cynnig Rhagweithiol – Mwy Na Geiriau’ (Deddf yr Iaith Gymraeg ddiwygiedig) yn ei gwneud hi'n ofynnol i ddarparwyr gofal cymdeithasol gyfathrebu yn Gymraeg heb i'r unigolyn ofyn am hynny.  Mae'r darparwr bellach yn casglu gwybodaeth ar adeg yr Asesiad Cychwynnol (ar ôl iddo gael yr atgyfeiriad am ofal) er mwyn iddo gael y wybodaeth hon a chydymffurfio â'r 'Cynnig Rhagweithiol'. 
5.   Y Broses o Gynllunio Gofal a Gwasanaethau
5.1   Archwiliwyd ffeiliau dau ddefnyddiwr gwasanaeth fel rhan o'r broses fonitro. 
 
Ffeil Rhif 1 (CM) 
5.1.1
Roedd yr Asesiad Anghenion (Asesiad Cychwynnol) sy'n gysylltiedig â'r unigolyn hwn yn fanwl ac yn cynnwys gwybodaeth berthnasol i boblogi'r Cynllun Personol (Cynllun Gwasanaeth). Ysgrifennwyd yr asesiad hwn yn 2014 pan ddechreuodd y pecyn gofal am y tro cyntaf. 
5.1.2
Roedd y ffeil yn cynnwys Cynllun Personol manwl a chynhwysfawr a ysgrifennwyd gan y darparwr ac a oedd yn cynnwys pob tasg sydd angen ei gyflawni drwy gydol y dydd, a gasglwyd o'r wybodaeth a nodwyd yng Nghynllun Gofal a Chymorth CBSC. Rhannwyd y cynllun yn adrannau, sef bore, amser cinio, amser te a gyda'r nos, ac roedd yn fanwl iawn er mwyn sicrhau bod y gofalwyr yn deall y tasgau y disgwylir iddynt eu cyflawni yn llawn. 
5.1.3 Roedd gwybodaeth a fyddai'n galluogi aelod newydd o staff i wybod sut i gefnogi'r unigolyn yn dda e.e. ble i ddod o hyd i ddillad glân, anghenion cymorth penodol wrth wisgo. Roedd yn amlwg bod y Cynllun Personol yn canolbwyntio ar alluoedd yr unigolyn er mwyn ei annog i fod yn annibynnol hefyd. 
5.1.4 Nid oedd y Cynllun Personol wedi cael ei lofnodi gan y darparwr, yr unigolyn sy'n cael y gwasanaeth, na'i berthynas. Fodd bynnag, rhoddwyd gwybod i'r Swyddog Monitro bod disgwyl i'r ddogfen hon gael ei rhoi i'r unigolyn er mwyn cael ei lofnod maes o law. 
5.1.5
Roedd adolygiadau o Gynlluniau Personol wedi cael eu cynnal bob 6 mis dros y blynyddoedd diwethaf er mwyn sicrhau bod y pecyn gofal yn diwallu anghenion yr unigolyn. Fodd bynnag, o fewn Deddf Rheoleiddio ac Arolygu Gofal Cymdeithasol (Cymru) 2016 (RISCA) mae gofyniad bellach i gynnal yr adolygiadau hyn bob 3 mis. Fel arfer, cymerir y wybodaeth a ddefnyddir i lywio'r adolygiad o system tele-fonitro'r darparwr, o adborth/barn yr unigolyn ei hun am y gwasanaeth, gan yr arweinydd tîm sy'n rhan o'r gwaith ac o unrhyw ganlyniadau sy'n cael eu cyflawni. 
5.1.6 Roedd yr Asesiadau Risg ar ffeil yn cynnwys meysydd megis symudedd, bwyta/yfed, hylendid personol, yr amgylchedd a statws corfforol/meddyliol. 
5.1.7 Roedd hanes bywyd yr unigolyn wedi'i gynnwys yn nogfen yr Asesiad Cychwynnol ac yn y Cynllun Personol. 
5.1.8
Roedd Dyddlyfrau (Cofnodion Dyddiol) wedi cael eu cwblhau'n llawn ar gyfer cyfnod o bythefnos yn ddiweddar ac roedd gofalwyr wedi gwneud sylwadau ar lesiant yr unigolyn ym mhob ymweliad. Roedd y rhain hefyd yn gyson o ran y gofal sy'n ofynnol. Roedd gofalwyr wedi llofnodi a dyddio pan oeddent yn cyrraedd ac yn gadael cartref yr unigolyn, ac roedd hefyd barhad cymharol dda o ran y gofalwyr a oedd yn ymweld â'r cartref. 
Ffeil Rhif 2 (LC)
5.1.9 Roedd Asesiad Cychwynnol i'w gael ar y ffeil hon, ac roedd yn ddigon manwl ac yn cynnwys barn yr unigolyn a'i berthnasau. Roedd yr Asesiad wedi'i lofnodi gan yr unigolyn a oedd yn cael y gwasanaeth (pan ddechreuodd yn 2013). Mae'r asesiad yn cyfeirio at hanes bywyd yr unigolyn, ei gefndir meddygol ac ati, ac anghenion penodol ar adegau penodol o'r dydd. 
5.1.10 Roedd y Cynllun Personol yn cynnwys pob maes a nodwyd yng Nghynllun Gofal a Chymorth CBSC. 
5.1.11 Roedd y Cynllun Personol yn cynnwys gwybodaeth y byddai aelod newydd o staff yn gallu ei dilyn ac a fyddai'n ddefnyddiol o ran gwybod sut i gefnogi'r unigolyn. Roedd hyn wedi'i ysgrifennu mewn ffordd a oedd yn canolbwyntio ar yr unigolyn, ac roedd yr unigolyn ei hun wedi llofnodi'r cynllun hwn. 
5.1.12 Cafodd y Cynllun Personol ei adolygu'n ddiweddar ac roedd yn amlwg bod yr adolygiadau hyn wedi cael eu cynnal yn flaenorol, bob 6 mis. 
5.1.13 Roedd Asesiadau Risg addas ar waith a oedd yn ymwneud â meysydd allweddol h.y. symudedd, bwyta/yfed, hylendid personol, meddyginiaeth, cyflwr corfforol/meddyliol yr unigolyn. 
5.1.14 Roedd hanes bywyd yr unigolyn wedi'i gynnwys yn y Cynllun Personol gan gyfeirio at swyddi blaenorol, cyflyrau iechyd a diddordebau roedd yn eu mwynhau. 
5.1.15
Mae Dyddlyfrau (Cofnodion Dyddiol) yn parhau i fod yn bwrpasol, ac yn cynnwys llawer o ysgogiadau i ofalwyr wybod yr hyn sy'n ddisgwyliedig ganddynt ar gyfer pob galwad. Maent hefyd yn ysgogi gofalwyr i wneud sylwadau ar lesiant yr unigolyn ar ddiwedd pob galwad, ac o'r cofnodion a welwyd roedd y rhain yn cael eu cwblhau'n rheolaidd. 
5.1.16        Deuir â Dyddlyfrau i'r swyddfa pan gânt eu cwblhau a gwneir trefniadau i archwilio sampl o'r rhain. 
6.0 Monitro Galwadau 
6.1 Mae'r darparwr yn defnyddio system fonitro electronig o'r enw I-Connect. Mae hyn yn ei gwneud yn ofynnol i ofalwyr ddefnyddio ffonau symudol lle maent yn mewngofnodi ac allgofnodi o alwadau, sy'n darparu cofnod electronig i anfon rhybudd os bydd galwadau yn hwyr neu'n cael eu methu o bosibl. Pan anfonir rhybuddion, gellir cysylltu â staff er mwyn gweld a ydynt ar eu ffordd ac, os oes angen, gellir gwneud trefniadau eraill ar gyfer yr alwad, a rhoi gwybod i'r unigolyn dan sylw yn unol â hyn. Hefyd, mae gan y ffonau symudol hyn nodweddion ychwanegol h.y. rhifau cyswllt, opsiwn i ofyn am alwadau byrrach os nad yw'r gofal yn cymryd mor hir â'r disgwyl ac ati. 
6.2 Mae'r darparwr yn gallu lawrlwytho adroddiadau o'r system alwadau electronig i olrhain pa mor dda mae gofalwyr yn perfformio o ran mewngofnodi/allgofnodi o'u galwadau. Trafodir perfformiad da a gwael yn ystod sesiynau goruchwylio gofalwyr. 
6.3 Fel rhan o'r broses fonitro gofynnodd y Swyddog Monitro Contractau am adroddiadau er mwyn archwilio'r rota arfaethedig yn erbyn yr amseroedd cyrraedd/gadael gwirioneddol dros gyfnod penodol o amser.  Roedd yn amlwg o'r adroddiadau bod gofalwyr yn aros am y cyfnod cywir o amser, ar y cyfan, er bod galwadau byrrach wedi'u cynnal ar rai adegau, yn ogystal â rhai galwadau hirach. Yn gyffredinol, roedd y gofalwyr yn cyrraedd galwadau'n weddol brydlon, er y cynhaliwyd rhai galwadau yn hwyr yn y nos i un unigolyn. 
6.4  Edrychwyd ar rotâu gofalwyr ac fe'u harchwiliwyd ar hap i benderfynu a oedd digon o amser teithio wedi cael ei gynnwys yn amser y daith. Roedd yn amlwg bod galwadau wedi'u trefnu fel bod gofalwyr yn gweithio yn yr un ardal ddaearyddol, gan leihau'r amser teithio felly. Fodd bynnag, nodwyd nad oedd amser teithio wedi'i gynnwys ar gyfer nifer o deithiau, a daethpwyd â hyn i sylw'r Rheolwr Cofrestredig yn dilyn yr ymweliad. 
6.5 Cysylltodd y Swyddog Monitro Contractau ag unigolyn i ganfod ei lefel o foddhad â'r gwasanaeth. Roedd yr adborth a gafwyd yn gadarnhaol o ran bod y gofalwyr sy'n ymweld â'r cartref yn rheolaidd ar y cyfan (dim ond ar adegau yn ystod salwch y bydd gofalwyr eraill yn galw). Dywedwyd bod gan y gofalwyr amser i siarad yn ystod yr ymweliad a'u bod yn galw ar yr adeg gywir ac yn aros am yr hyd cywir o amser, ar y cyfan.  Cadarnhaodd yr unigolyn ei bod wedi cymryd ychydig o amser i gael amseroedd y galwadau'n gywir fel eu bod yn addas i'w hanghenion, ond roedd bellach wedi cyflawni hyn. Mae'r gofalwyr bob amser yn gwisgo eu gwisg swyddogol a'u bathodyn adnabod a phan fydd ganddi reswm dros gysylltu â staff y swyddfa, byddant bob amser yn gwrtais.  Pan ofynnwyd iddi sgorio'r gwasanaeth allan o 10, awgrymwyd 9 fel sgôr.
6.6  Gofynnwyd i'r darparwr ddarparu enghreifftiau o arferion da sydd wedi digwydd dros y flwyddyn flaenorol. Cafodd y rhain eu derbyn a'u cynnwys e.e. aeth nifer o ofalwyr allan o'u ffordd i gasglu meddyginiaeth defnyddwyr gwasanaeth y tu allan i'r amser a neilltuwyd ar gyfer yr alwad pan nad oedd eu teuluoedd yn gallu ei chasglu. Treuliodd un gofalwr nifer o oriau'n aros am ambiwlans gyda'r defnyddiwr gwasanaeth, a oedd wedi cwympo ar y llawr, gan fod ei berthynas agosaf i ffwrdd. Yn ystod yr eira ym mis Mawrth daeth sawl gofalwr i mewn i'r gwaith ar eu diwrnod i ffwrdd er mwyn helpu i sicrhau bod pob defnyddiwr gwasanaeth yn cael ei alwad, a gwnaeth rhai gerdded os nad oeddent yn gallu gyrru. 
7. Dogfennaeth ynglŷn â'r staff 
7.1 Edrychwyd ar ddwy ffeil staff a oedd yn drefnus iawn. 
7.2 Roedd cofnodion cyfweliadau manwl ar gael a oedd yn cynnwys sefyllfaoedd heriol i'r ymgeisydd eu hateb. Gofynnwyd am eirdaon, ond roedd y darparwr wedi ei chael hi'n anodd cael geirda gan gyflogwr blaenorol. Anogir Pride in Care i ddogfennu achosion pan fydd yn ceisio cael gafael ar eirda fel bod trywydd archwilio. At hynny, nid oedd geirda arall wedi cael ei lofnodi/ei wirio o hyd. 
7.3 Roedd ffurflen gais fanwl ar gael ym mhob ffeil heb unrhyw fylchau anesboniadwy mewn cyflogaeth ac, os oedd bwlch roedd esboniad ar ei gyfer. Roedd ffeiliau'n cynnwys Contract Cyflogaeth, ond roedd rhywfaint o wybodaeth ar goll a daethpwyd â hyn i sylw'r rheolwr. Roedd llun o'r unigolyn a'i fanylion adnabod ar bob ffeil er mwyn adnabod yr unigolyn. 
7.4 Roedd dogfennaeth gyfredol y Gwasanaeth Datgelu a Gwahardd ar gael.
7.5 Mae hyfforddiant y staff yn parhau i gael ei hwyluso gan hyfforddwr mewnol y darparwr, sy'n cynnal cyrsiau ar y safle. Roedd tystysgrifau hyfforddiant wedi'u cynnwys ar y ddwy ffeil, gan nodi'r hyfforddiant a gynhaliwyd. Mae Pride in Care yn parhau i sicrhau y caiff profion cymhwysedd eu cynnal yn dilyn hyfforddiant i brofi dealltwriaeth y gofalwyr. 
7.6 Mae gan Pride in Care ei raglen sefydlu ei hun, er bod Gofal Cymdeithasol Cymru wedi cyflwyno 'Fframwaith Sefydlu Cymru Gyfan ar gyfer Gofal Cymdeithasol' (AWIF) ym mis Ebrill 2018 sy'n arwain at y gyfres newydd o gymwysterau y gall gweithwyr gofal cymdeithasol weithio tuag atynt. Anogir y darparwr i roi'r AWIF ar waith ac archwilio hyn drwy Gofal Cymdeithasol Cymru. 
7.7 O fewn RISCA disgwylir bod y staff yn cael sesiynau goruchwylio ffurfiol bob chwarter er mwyn sicrhau y cânt eu cefnogi yn eu rôl. Mae gan Pride in Care system 'rybuddio' electronig sy'n nodi pryd y mae angen cynnal sesiynau goruchwylio/adolygiad prawf/arfarniadau. Mae'n parhau i fod yn anodd gweld pa mor aml y caiff y sesiynau hyn eu cynnal heb allu gweld matrics sy'n dangos y dyddiadau y cânt eu cynnal/eu dyddiadau arfaethedig. Fodd bynnag, o'r 2 ffeil a archwiliwyd, gwelwyd bod sesiynau goruchwylio'n cael eu cynnal. 
7.8 Rhoddodd y Rheolwr Cofrestredig wybod bod 69 o ofalwyr wedi gadael yn y 12 mis diwethaf, sy'n drosiant uchel. Roedd y rhesymau a roddwyd dros adael yn cynnwys mynd i'r brifysgol, salwch, diswyddo, ymddiswyddo/heb roi rhybudd a'r ffaith nad gwaith gofal cartref oedd eu dewis cyntaf. Yn ystod y misoedd diwethaf, mae Pride in Care wedi penodi Swyddog Adnoddau Dynol a'i gylch gwaith yw archwilio ffyrdd o leihau lefelau salwch/cadw staff/hybu morâl ac ati.
7.9 Mae cyfarfodydd tîm yn rhan bwysig o rôl y gwasanaeth o ran sicrhau y caiff gwybodaeth ei throsglwyddo'n rheolaidd. Gwnaethom edrych ar rai cofnodion diweddar a oedd yn cynnwys enwau'r rhai hynny a oedd yn bresennol a'r pynciau a drafodwyd, gan gynnwys, er enghraifft, sesiynau goruchwylio, y rheolwr Adnoddau Dynol newydd, meddyginiaeth, mewngofnodi ac allgofnodi o alwadau, cwblhau'r dyddlyfr ac ati. Rhoddwyd gwybod i'r darparwr bod angen cynnal cyfarfodydd tîm bob deufis (yn unol â RISCA) a'u dogfennu fel y bo'n briodol.
8 Cwestiynau sy'n ymwneud â Gofalwyr/Gweithwyr Cymorth
8.1 Siaradwyd â gofalwr fel rhan o'r broses fonitro er mwyn gweld beth yw eu barn am y rôl. Cadarnhaodd y gofalwr ei bod wedi cael digon o hyfforddiant pan ddechreuodd weithio (gan gynnwys, er enghraifft, diogelwch, cymorth cyntaf, meddyginiaeth, codi a chario ac ati fel arfer), ac er bod y broses o gysgodi gofalwr arall yn fyr, roedd yn ddigonol. Roedd sesiynau goruchwylio rheolaidd yn cael eu cynnal bob pythefnos ac yn yr wythnosau cychwynnol hefyd. Mae hyn yn cynnig cyfle i drafod unrhyw faterion a chael cymorth un i un. Fodd bynnag, roedd y gofalwr wedi penderfynu gadael ei chyflogaeth gan fod rhaid iddi weithio rhai sifftiau hir. 
9.    Cyffredinol
9.1 Roedd Adroddiad y darparwr ar yr Adolygiad o Ansawdd y Gofal ar gyfer 2018/19 ar gael. Roedd hwn yn dangos bod llawer o wybodaeth wedi cael ei chasglu, gan nodi agweddau o fewn y sefydliad y gellir eu gwella, yn ogystal â meysydd a oedd yn gweithio'n dda.  Roedd yr Unigolyn Cyfrifol yn ymwybodol bod angen dadansoddi'r wybodaeth ymhellach ar gyfer adroddiadau yn y dyfodol, o ran dadansoddi tueddiadau, archwiliadau a materion diogelu ac ati. Mae hefyd gofyniad i'r adroddiad hwn gael ei gwblhau bob 6 mis yn hytrach na bob 12 mis, yn unol â'r Ddeddf (RISCA) newydd. 
9.2 Mae gan Pride in Care nifer o 'ffurflenni cyfathrebu' y mae angen i ofalwyr eu cwblhau e.e. ffurflenni gwrthod, pryderon, digwyddiadau, cynnydd/lleihad mewn anghenion gofal, mapiau corff.  Cyflwynir y ffurflenni hyn i'r swyddfa ac fe'u cofnodir ar y system electronig fel y caiff dewisiadau a phenderfyniadau'r defnyddwyr gwasanaeth eu cofnodi ac y gellir eu monitro. 
9.3 Mae'r strwythur staffio presennol yn cynnwys yr Unigolyn Cyfrifol, y Rheolwr Cofrestredig, Rheolwr y Swyddfa, 3 Arweinydd Tîm (maent am recriwtio pedwerydd unigolyn), 3 Chydlynydd Gofal, un Cydlynydd Hyfforddiant, Swyddog Adnoddau Dynol (newydd ei benodi) a 78 o ofalwyr. 
9.4 Cynigir contractau parhaol neu gontractau dim oriau i'r staff pan gânt eu penodi. Fodd bynnag, mae angen diwygio'r Contract Cyflogaeth presennol i gwmpasu hyn yn ddigonol. At hynny, mae angen dogfennu trafodaethau contract er mwyn dangos y penderfyniadau a wnaed. 
9.5 Mae Pride in Care wedi penodi Swyddog Adnoddau Dynol sydd â dealltwriaeth dda o'r broses newydd ar gyfer cofrestru gofalwyr, lle mae angen i ofalwyr gofrestru â Gofal Cymdeithasol Cymru erbyn mis Ebrill 2020. 
10. Argymhellion
Unioni
10.1 Cynnal adolygiadau o Gynlluniau Personol bob 3 mis yn hytrach na bob 6 mis. Amserlen:  Ar unwaith ac yn barhaus. Rheoliad 16 RISCA. 
10.2
Cwblhau adroddiadau chwarterol yr Unigolyn Cyfrifol gan roi trosolwg o berfformiad ac ansawdd y gwasanaeth. Amserlen:  Ar unwaith ac yn barhaus.  Rheoliad 8 RISCA.
10.3 Pan ofynnir am eirdaon staff, dylid cael trywydd archwilio o ohebiaethau â chyn-gyflogwyr a sicrhau y caiff geirdaon eu llofnodi gan y canolwr a'u gwirio gan Pride in Care. Amserlen:  Ar unwaith ac yn barhaus. Contract Cymorth yn y Cartref mis Hydref 2019. 
10.4 Dylai Contractau Cyflogaeth gynnwys dyddiadau dechrau a gwybodaeth berthnasol arall cyn iddynt gael eu llofnodi gan y cyflogwr. Amserlen:  Ar unwaith ac yn barhaus.
10.5 Cyflwyno Fframwaith Sefydlu Cymru Gyfan Gofal Cymdeithasol Cymru i'r arferion recriwtio. Amserlen: Ar unwaith ac yn barhaus. Rheoliad 36 RISCA.
10.6 Cynnal cyfarfodydd tîm staff bob deufis a'u dogfennu yn unol â hynny. Amserlen:  Ar unwaith a bob deufis. Rheoliad 38 RISCA. 
10.7 Dogfennu trafodaethau contract â'r staff. Amserlen:  Ar unwaith ac yn barhaus. Rheoliad 42 RISCA.
10.8 Cynnwys digon o amser teithio wrth gynllunio rotâu ac ystyried a oes angen seibiannau hefyd. Amserlen:  Ar unwaith ac yn barhaus.  Rheoliad 41 RISCA.
Datblygiadol
Ni nodwyd dim. 
  11. Casgliad
11.1 Roedd yn amlwg o'r dogfennau a archwiliwyd, e.e. cynlluniau personol defnyddwyr gwasanaeth ac ati, fod y wybodaeth yn gynhwysfawr, yn canolbwyntio ar yr unigolyn ac yn ddigon clir i alluogi gofalwyr i ymgymryd â'r tasgau y disgwylir iddynt eu cyflawni. 
11.2 Roedd y ffeiliau staff a welwyd yn cynnwys y wybodaeth recriwtio ddisgwyliedig, er bod angen rhoi rhagor o sylw i sicrhau bod trywyddau archwilio lle gofynnir am wybodaeth gan gyflogwyr blaenorol. Bydd penodi Swyddog Adnoddau Dynol yn cynnig cyfleoedd ar gyfer datblygiad pellach o ran cyflogaeth/recriwtio'r staff a pharatoi ar gyfer y broses gofrestru newydd ar gyfer gweithwyr gofal cymdeithasol a ddaw i rym ym mis Ebrill 2020. 
11.3 Dros y flwyddyn flaenorol mae nifer o faterion wedi cael eu hamlygu yr oedd angen ymdrin â nhw. Fodd bynnag, ymdriniwyd â'r rhain yn foddhaol gan Pride in Care. 
11.4 Hoffai'r Swyddog Monitro Contractau achub ar y cyfle hwn i ddiolch i'r tîm staff am ei amser a'i groeso yn ystod yr ymweliad. 
Awdur:

Andrea Crahart
Dynodiad:
          Swyddog Monitro Contractau 
Dyddiad:
          Hydref, 2019
D.S. Bydd yr adroddiad hwn ar gael ar wefan Cyngor Bwrdeistref Sirol Caerffili.  Bydd copïau caled o'r adroddiad hefyd ar gael i ddarpar breswylwyr a/neu eu teuluoedd ar gais.

